
Dª. YOLANDA AGUIAR CASTRO, CONCELLEIRA-SECRETARIA DA XUNTA DE
GOBERNO LOCAL DO CONCELLO DE VIGO

C E R T I F I C O: Que a Xunta de Goberno Local, na sesión ordinaria do 16 de
xullo de 2021, adoptou o seguinte acordo:

24.- BASES REGULADORAS DAS AXUDAS MUNICIPAIS Á CONTRATACIÓN
2021. EXPTE. 18280/77
A Xunta de Goberno Local, co quórum regulamentario, acorda declara-la urxencia do
asunto de referencia por estar fóra da orde do día, de conformidade coa xustificación
que consta no expediente aportada polo servizo correspondente.

Visto o informe xurídico do 02/07/2021 e o informe de fiscalización do 15/07/2021,
dáse conta do informe-proposta de data 02/07/2021, asinado pola técnico de xestión
do servizo (instrución do 28/06/2021), polo concelleiro de área e polo concelleiro de
Orzamentos e Facenda, que di o seguinte:

I. Obxecto:

A Concellería de Cultura e Emprego pon en marcha a presente convocatoria de  Axudas
Municipais  á  Contratación  2021,  dando  continuidade  á  súa  actividade  de  fomento  do
emprego,  como  medida  de  apoio  tanto  ás  empresas  como  ás  persoas  traballadoras
empadroadas  no  Concello  de  Vigo  sexan  desempregadas  ou  non,  favorecendo  a  súa
inserción laboral ou a súa estabilidade no emprego, en aplicación das políticas activas de
emprego desenvolvidas no seu ámbito territorial.

II. Competencia para a actividade de fomento do emprego:

A Lei 27/2013, do 27 de decembro, de Racionalización e Sustentabilidade da Administración
Local que modificou á Lei 2/1985, do 2 de abril, reguladora das Bases do Réxime Local
(LRBRL),  trata  de  clarificar,  segundo  a  súa  Exposición  de  Motivos,  as  competencias
municipais,  para  evitar  duplicidades  coas  competencias  doutras  Administracións,
racionalizar  a  estrutura  organizativa  da  Administración  local  e  procede,  xa  que  logo,  a
modificar o réxime competencial municipal coa modificación entre outros, dos artigos 25, 26
e 27 da LRBRL.

A Comunidade Autónoma de Galicia, de acordo coa competencia atribuída en materia de
réxime local no artigo 27.2 do Estatuto de Autonomía e, respectando a autonomía que ás
entidades locais lles recoñecen os artigos 140 e 142 da Constitución, aprobou a Lei 5/2014,
do 27 de maio, de medidas urxentes derivadas da entrada en vigor da Lei 27/2013.

A devandita lei establece no seu artigo 3.3 – a propósito das competencias distintas das
propias e das atribuídas por delegación- que non considera, entre outras, como exercicio de
novas competencias  a continuidade na prestación dos servizos xa establecidos (apartado
terceiro  a)  nin  a  continuidade  da  actividade  de  fomento  xa  establecida  en  exercicios

anteriores  (apartado  terceiro  b);  como  é  o  caso  das  convocatorias  de  subvencións  e
convenios  que  se  veñen  formalizando  en  exercicios  anteriores  desde  a  Unidade  de
Desenvolvemento Local e  Emprego.

Así  mesmo,  a  Disposición  adicional  primeira,  adicada  ás  competencias  atribuídas  pola
lexislación autonómica anterior á entrada en vigor da Lei 27/2013, do 27 de decembro, de
racionalización e sustentabilidade da Administración local establece que  as competencias
atribuídas ás entidades locais pola lexislación autonómica anterior á entrada en vigor da Lei
27/2013, do 27 de decembro, de racionalización e sustentabilidade da Administración local,
continuarán exercéndoas elas, rexéndose pola indicada lexislación ou, de ser o caso, polo
dereito  estatal  aplicable  como  supletorio,  sen  prexuízo  do  disposto  nas  disposicións
adicionais cuarta e quinta sobre asunción pola Comunidade Autónoma das competencias
relativas  á  educación,  saúde  e  servizos  sociais.  A este  respecto, compre  subliñar  que
corresponde a materias de competencia propias do Concello segundo o artigo 80.2.p) da Lei
5/1997, do 22 de xullo, de administración local de Galicia a participación da formación de
activos  desempregados  e  que  a  empregabilidade  e  as  políticas  activas  de  emprego,
segundo  se  indica  no  artigo  4  da  Lei  56/2003,  do  16  de  decembro,  de  Emprego,  na
redacción dada polo  artigo 2 del R.D.L 3/2011, do 18 de febreiro, de medidas urxentes para
a mellora da empregabilidade e a reforma das políticas activas de emprego, terán unha
dimensión local. 

Neste  marco  normativo,  a  Xunta  de  Goberno  Local,  mediante  acordo  do  09/03/2012,
considerou que o fomento do emprego, constitúe unha actividade prioritaria dentro desta
Administración municipal en atención ao seu persoal beneficiario, e no marco de contextos
económicos e sociais desfavorables.

De conformidade co exposto, queda determinada a competencia municipal para o exercicio
da actividade de fomento do emprego.

III. Beneficiarias:

Poderán  concorrer  a  esta  convocatoria  pública  as  persoas  físicas  (autónomos/as)  e
empresas privadas, independentemente da súa forma xurídica, as comunidades de bens,
sociedades  civís,  sociedades  cooperativas,  sociedades  laborais  e  as  persoas
emprendedoras que causen alta no réxime especial de autónomos ou en calquera outro
réxime  especial  por  conta  propia  da  Seguridade  Social  ou  mutualidade  de  colexio
profesional.

Non poderán solicitar estas axudas as entidades sen ánimo de lucro nin as persoas físicas
distintas do disposto no parágrafo anterior.

Os/as  beneficiarios/as  poderán  optar  a  esta  convocatoria  de  axudas  nas  seguintes
modalidades:

A)  Programa  de  incentivos  para  a  transformación  de  contratos  temporais  en
indefinidos (Programa Indefinidos): como nas anteriores convocatorias, estas axudas
dirixiranse  a beneficiarios/as que transformen en indefinidos os contratos formalizados,
xunto coas súas prórrogas, no período comprendido dende o 1 de xaneiro e ata o 13 de
agosto de 2021, a persoas traballadoras, empadroadas no municipio de Vigo para prestar

servizos  no  mesmo,  atendendo  ás  bases  e  a  convocatoria  que  se  achegan  no
expediente. 

B)  Programa  de  incentivos  á  contratación  (Programa  Contratacións):  nesta
modalidade,  as  axudas  dirixiranse  a  beneficiarios/as  que  contraten,  a  persoas
traballadoras  desempregadas  empadroadas  no  municipio  de  Vigo.  Comprenderá  as
contratacións que se realicen  dende o 1 de xaneiro e ata o 13 de agosto de 2021  e
requirirá, con anterioridade á contratación, a selección da persoa a contratar a través da
presentación da correspondente oferta de emprego ante a Unidade de Desenvolvemento
Local e Emprego do Concello de Vigo e ante o servizo Público de Emprego (SPEG).

IV. Finalidade: 

A  presente convocatoria  pretende  apoiar  e  reforzar  a  ocupabilidade  da  cidadanía
empadroada  no  Concello  de  Vigo,  pero  con  especial  atención  aos  colectivos  máis
vulnerables no mercado laboral e con maior dificultade de acceso ao mesmo.

Atendendo ás taxas de actividade e á experiencia da Concellería de Cultura e Emprego,
defínense  os  seguintes  colectivos  preferentes  e,  por  outro  lado  habituais  nas  políticas
activas de emprego: mulleres, menores de 30 anos e maiores de 45 anos, persoas con
discapacidade  e  persoas  pertencentes  a  colectivos  en  risco  de  exclusión  social.  Neste
sentido as contías das axudas resultan de valorar cada unha destas situacións de xeito
específico, ademais de ter presentes outros criterios como son a contratación do primeiro
empregado e ser usuario da Unidade de Desenvolvemento Local e Emprego.

Asemade,  nesta  convocatoria  increméntase  o  incentivo  ás  empresas  que  reúnan  as
características de micropeme.

V. Procedemento de concesión da subvención:

A convocatoria realízase, ao amparo do disposto no parágrafo segundo do artigo 19 da Lei
9/2007, de 13 de xuño, de Subvencións de Galicia e atendendo ao seu carácter singular, en
calquera dos seus programas,  no réxime de  concorrencia competitiva,  sen establecer
comparación entre as solicitudes, polo que a prelación na concesión de subvencións será só
temporal, outorgándose segundo a orde de entrada, sempre que as beneficiarias reúnan os
requisitos establecidos nas bases reguladoras e convocatoria e exista crédito orzamentario
suficiente.

VI. Contido:

As bases reflicten o contido mínimo esixido nos artigos 17 da LXS e 14 da LSG, en canto ao
obxecto, requisitos das beneficiarias, procedemento de concesión, criterios obxectivos de
outorgamento,  contías,  crédito  orzamentario,  compatibilidade  con  outras  subvencións,
procedemento  de  concesión  así  coma  órganos  competentes,  composición  do  órgano
colexiado,  prazo  e  forma  de  xustificación.  E  atenden  aos  principios  reguladores  das
subvencións  establecidos nos artigos 8.3 LXS e 5.2 LSG.

As novidades introducidas nas bases reguladoras respecto de anteriores convocatorias son
as seguintes:

- Nos apartados  a.1. e b.1 Beneficiarios: a presente convocatoria cun carácter xeneralista
vai  dirixida  ás  persoas  emprendedoras  e  empresas  de  capital  privado,  con  o  sin
personalidade xurídica.
Incorpórase a condición de que as empresas solicitantes afectadas por un Expediente de
Regulación  Temporal  de  Emprego  (ERTE)  reiniciaran  a  súa  actividade  empresarial  e
incorporado á totalidade do persoal  afectado coa xornada laboral  preexistente,  agás as
extincións  de  contrato  por  despido  disciplinario,  dimisión,  xubilación,  incapacidade
permanente, expiración do tempo convido ou a realización da obra ou servizo que constitúe
o seu obxecto;  o que tamén se reflicte nas obrigas a.4.7 e b.4.8.

-  Nas  bases  a.2.9  e  b.2.8,  respecto  da  convocatoria  anterior,  pasa  a  ser  necesario  a
autorización expresa para a consulta e verificación do cumprimento das obrigas tributarias,
co Concello de Vigo e coa Seguridade Social o que se reflicte no Anexo I.

- Nas bases  a.3 e b.3 Tipos e contías da axuda  se establece unha contía de 500€ por
solicitante que reúna as características dunha micropeme. Esta contía aplicarase só unha
vez  por  solicitante  con  independencia  do  número  de  solicitudes  presentadas  e  da
modalidades da axuda pola que opte.

- Nas  bases a.4.3 e b.4.3 elimínase a obriga de comunicar o incremento de xornada no
prazo de 15 días, só se reflicte que se poderá incrementar a xornada laboral, nunca reducir.

-Nas bases a.5.2. e b.5.2 Documentación, se inclúen entre os documentos da solicitude que,
de  ser  o  caso,  é  necesario  achegar  documento  acreditativo  do  reinicio  da  actividade
económica coa incorporación da totalidade do persoal afectado polo ERTE e restablecendo
a xornada laboral preexistente, así como declaración responsable para a acreditación de ser
micropeme.

- Nas bases a.6.  e b.6.  Concesión das axudas e tramitación do pagamento se introduce o
parágrafo “  O prazo máximo para xustificar o cumprimento da finalidade para a que se lle
concedeu a axuda e, no seu caso, da aplicación dos fondos recibidos será ata o 15 de
novembro  de  2021” coa  finalidade  de  establecer  unha  data  límite  de  recepción  de
documentación da beneficiaria para que o trámite de xustificación e pago da axuda resulte
máis áxil.

- No Anexo I. Solicitude elimínase a táboa dos datos do representante e se inclúen dentro da
táboa  dos  datos  do  solicitante  e  incorpora  as  modificacións  contempladas  nas  bases
reguladoras.

-  No  Anexo II.  Consulta do padrón municipal  da/s persoa/s traballadora/s pola/s que se
solicita subvención na táboa para cubrir os datos da/s persoa/s traballadora/s polas que se
solicita  a  axuda  se  elimina  a  columna  de  data  a  efectos  de  simplificar  a  súa
cumprimentación.

-  Incorpórase  o  Anexo  III.  Declaración  responsable  de  información  da  condición  de
micropeme o que da lugar a modificación da numeración dos seguintes anexos respecto da
convocatoria anterior.
- No Anexo IV. Oferta de emprego se actualiza a súa presentación e contido.
- No  Anexo VI. Información á persoa traballadora da subvención concedida se modifica a
redacción do texto para facilitar a súa comprensión.

En  xeral,  realizáronse  correccións  e  adaptacións  nalgúns  parágrafos  para  unha  maior
comprensión do texto e a correspondente actualización de datas.

VII. Normativa de aplicación:

De acordo co disposto no artigo 17.2 da LXS as bases reguladoras das subvencións das
corporacións locais deberanse aprobar no marco das bases de execución do orzamento, a
través dunha ordenanza xeral de subvencións, ou mediante unha ordenanza específica para
as distintas modalidades de subvencións.

A este respecto, de acordo co disposto nas Bases de Execución do Orzamento do Concello
de  Vigo  do  2021  e,  sen  prexuízo  da  desexable  ordenanza  municipal  reguladora  das
subvencións que se aprobe a  tal  efecto  -  resulta  de aplicación para  a  elaboración das
presentes bases o previsto na Lei 38/2003, de 17 de novembro, Xeral de Subvencións e o
Real Decreto 887/2006, de 21 de xullo, polo que se aproba o seu regulamento, nos seus
preceptos básicos; a Lei 9/2007 do 13 de xuño, de Subvencións de Galicia; a lexislación
básica do Estado en materia de réxime local e de procedemento administrativo común das
Administracións  públicas;  os  preceptos  non  básicos  da  Lei  38/2003  e  do  Real  Decreto
887/2006; as Bases de Execución do Orzamento do Concello de Vigo para o ano 2020, as
restantes normas de dereito administrativo e, no seu defecto, as normas de dereito privado.

VIII. Contía total  e crédito orzamentario:

Para a convocatoria do ano 2021 destas  ”Axudas Municipais á contratación” destínase un
importe  total  de 100.000,00€  (cen  mil  euros),  da  partida  orzamentaria 2410 470  00  06
denominada “Axudas á contratación”  do vixente orzamento  que se distribuirán segundo a
modalidade de subvención: 

 Programa de  incentivos  para a  transformación  de  contratos  temporais  en  indefinidos
(Programa Indefinidos) cunha contía de 75.000,00€ (setenta e cinco mil euros)  que se
farán  efectivas  con  cargo  á  partida  orzamentaria  2410 470  00  06  – Axudas  á
contratación.

 Programa  de  incentivos  á  contratación  (Programa  Contratacións) cunha  contía  de
25.000,00€  (vinte  e  cinco  mil  euros) que  se  farán  efectivos  con  cargo  a  partida
orzamentaria 2410 470 00 06 – Axudas á contratación.

O crédito non liberado nalgún dos programas, poderá ser destinado a incrementar o importe
das axudas doutro programa, a proposta da comisión de valoración e seguimento.

O límite máximo de subvención por empresa solicitante non poderá exceder, polo conxunto
das contratacións e/ou transformacións de contrato realizadas, de 10.000,00 €, agás que
polo número de solicitudes a conceder non se esgotase o crédito orzamentario e a Comisión
de Valoración estime incrementar este límite. 

A concesión da subvención non xerará ningún dereito á percepción da mesma en futuras
convocatorias.

Xa que logo, con carácter previo á aprobación pola Xunta de Goberno Local das bases
reguladoras, remitirase o expediente para informe da Intervención Xeral do Concello sobre a
existencia de crédito axeitado e suficiente, para atender ás obrigas de contido económico
que derivan da concesión da subvención.

IX. Publicidade:

Publicaranse, unha vez aprobadas, a convocatoria, as bases reguladoras da convocatoria
de “Axudas Municipais á Contratación“ e os modelos oficiais, nos seguintes termos:

-  A  convocatoria,  na  Base  de  Datos  Nacional  de  Subvencións  (BDNS), no  portal  de
transparencia e na páxina web do Concello de Vigo (www.vigo.org). Conforme ao art. 14.1
da  LSG,  a  publicación  do  extracto  enviado  á  BDNS  no  Boletín  Oficial  da  Provincia
determinará o inicio do prazo para a presentación de solicitudes.
- As bases reguladoras, no BOP, no portal de transparencia e na páxina web do Concello de
Vigo (www.vigo.org).
- Os modelos de formularios oficiais facilitaranse na páxina web (www.vigo.org).

A tal efecto, tense procedido a elaborar unha convocatoria, así como as bases reguladoras e
un extracto da mesma en galego e castelán.

X. Recursos:

De conformidade cos artigos 52.2.a) da Lei 7/1985, do 2 de abril, Reguladora das Bases do
Réxime  Local  (LRBRL)  e  210.a)  do  Regulamento  de  Organización,  Funcionamento  e
Réxime Xurídico das Entidades Locais, aprobado por RD 2568/1986, do 28 de novembro, as
resolucións da Xunta de Goberno Local poñen fin á vía administrativa.

Segundo  os  artigos  132  e  124  da  Lei  39/2015,  do  1  de  outubro,  do  Procedemento
Administrativo Común das Administracións Públicas, os actos administrativos que poñen fin
á vía administrativa, poden ser recorridos potestativamente en reposición ante o mesmo
órgano que os ditou no prazo dun mes, ou directamente ante a xurisdición contencioso-
administrativa. Se se interpón o recurso de reposición, non poderá interpoñerse o recurso
contencioso-administrativo  ata  a  resolución  do  primeiro  ou  ata  a  súa  desestimación
presunta. O prazo para a interposición do recurso contencioso-administrativo será de dous
meses.

XI. Órgano competente:

O artigo 74 da Lei de Subvencións de Galicia establece que a competencia para conceder
subvencións nas corporacións locais correspóndelle aos órganos que teñen atribuída esa
función na lexislación de réxime local.

De conformidade co artigo 127.g) da Lei 57/2003, do 16 de decembro, de Medidas para a
Modernización do Goberno Local (LMMGL), correspóndelle á Xunta de Goberno Local o
desenvolvemento  da  xestión  económica,  autorizar  e  dispor  gastos  en  materia  da  súa
competencia, dispor gastos previamente autorizados polo Pleno e a xestión do persoal.

De conformidade co anteriormente exposto e nos termos e condicións, alcance e contido do
informe  de  fiscalización  da  Intervención  Xeral  Municipal;  previa  a  conformidade  do  Sr.
Concelleiro-Delegado  de  Cultura,  Emprego  e  Participación  Cidadá,  nos  termos  das
delegacións competenciais efectuadas na data 18/06/2019, elévase á Xunta de Goberno
Local a seguinte 

PROPOSTA DE ACORDO

PRIMEIRO:  Aprobar  o gasto por  importe total  de 100.000,00 € (cen mil  euros),  que se
imputarán con cargo á partida orzamentaria 2410 4700006 "Axudas á contratación" dos
orzamentos xerais do Concello de Vigo do exercicio orzamentario do ano 2021.

SEGUNDO:  Aprobar a convocatoria, o extracto da mesma e as Bases Reguladoras das
Axudas Municipais á Contratación 2021, no ámbito dos programas de apoio á inserción
laboral, que se achegan no expediente.

TERCEIRO:  Publicar,  unha  vez  aprobadas,  a  convocatoria,  as  bases  reguladoras  da
convocatoria das “Axudas Municipais á Contratación” e os modelos oficiais, nos seguintes
termos: 

1. A convocatoria, na Base de Datos Nacional de Subvencións (BDNS), no portal de
transparencia e na páxina web do Concello de Vigo (www.vigo.org); a publicación que
determinará  o  inicio  do  prazo  para  a  presentación  de  solicitudes  será  a  do  extracto
enviado pola BDNS e que se realice no Boletín Oficial da Provincia. 
2. As bases reguladoras no BOP, no portal de transparencia e na páxina web do
Concello de Vigo (www.vigo.org).
3. Os modelos de formularios oficiais facilitaranse na páxina web (www.vigo.org).

Contra o presente acordo poderase interpoñer potestativamente recurso de reposición ante
o  mesmo  órgano  que  os  ditou  no  prazo  dun  mes,  ou  directamente  ante  a  xurisdición
contencioso-administrativa. Se se interpón o recurso de reposición, non poderá interpoñerse
o  recurso  contencioso-administrativo  ata  a  resolución  do  primeiro  ou  ata  a  súa
desestimación presunta. O prazo para a interposición do recurso contencioso-administrativo
será de dous meses.

Acordo:
A Xunta de Goberno Local aproba a proposta contida no precedente informe.

E para que así conste e produza os seus efectos, emito a presente certificación coa
salvedade do artigo 206 do Regulamento de organización, funcionamento e réxime
xurídico  das  entidades  locais,  de  orde  do  Excmo.  Alcalde,  en  Vigo  na  data  da
sinatura dixital.

CCA/rs

V. e  Pr.
O ALCALDE,
Abel Caballero Álvarez.

